
А.Алтанбагана
Консулын дэнжийн бүлгийг санаачлагч нь Д.Бодоо бөгөөд түүнтэй хамтран Д.Чагдаржав тус бүлгийг үүсгэсэн билээ. Д.Чагдаржав, Д.Бодоо нар Монголын автономит эрхийг зарласан тэр цагаас феодалын хэмжээгүй эрхт ёсны байгууллын хор хөнөөлт шинжийг мэдсэн ч тэр үеийн нөхцөлд өөрсдийгөө ил харуулж чадаагүй явсныг [Бат-Очир,  2001, т.12] үзвэл, тэд 1915 оны үед танил байсан төдийгүй тухайн үед үзэл бодол нэгт нөхөд болохоо харилцан мэдэлцсэн байжээ. Ийнхүү Д.Бодоо, Д.Чагдаржав нарын нөхөрлөл нилээд эртнээс эхэлж, улмаар 1918 оны сүүлчээр өөрсдийн бүлгийн тулгын чулууг тавьсан байна. Энэ тухай Х.Чойбалсан нар “Бодоо, Кучеренко нарыг эл тухай ярилцахад...лам Чагдаржав энэ хэлэлцээний үеэр ирэхдээ хамтран оролцож, Монголын дотоод байдлын доройтлыг хэлэлцэх, шүүмжлэх, оросын хувьсгалыг сонирхох сонсох зэргээр үргэлж тийм ийм хэмээх ярианы бүлгийн үүсгэл гарсан” [Чойбалсан, Лосол, Дэмид, 1979, т.37] хэмээн бичжээ. Тус ярианы бүлгийн үүсгэл  “европын 1918 он бөгөөд Монголын 8-р оны өвөл цагаас” [Чойбалсан, Лосол, Дэмид, 1979, т.39] эхэлсэн ба Монголын 8-р оны өвлийн сар аргын тооллын 1918 оны 11 сарын 4-өөс дараа оны 1 сарын 30-ны хооронд тохиож [Сономдавга, 1968, т.223-224] буй нь  Д.Бодоо, Д.Чагдаржав, Х.Чойбалсан зэрэг хүмүүсийн ярианы бүлгийн үүслийг 1918 оны 11-12 сард холбогдуулж болохоор байна.
Мөн Д.Бодоогийн хүчин зүтгэлийн үр дүнд Монголын 9-р он хүртэлх хугацаанд С.Жамъян, Д.Лосол, Н.Жигмиддорж, бага Данзан нар уг ярианы бүлэгт нэгджээ. 1919 оны төгсгөл буюу нууц бүлгүүд Хүрээний улаан сахиусны өмнө тангараг өргөж хамтран тэмцэж эхлэхийн өмнө тус бүлгийн хүмүүсийн тоонд Намсрай, Алтангэрэл, Бавуу, Базаров, Баяр тайж нар багтаж байсныг Д.Догсом дуртгалдаа өгүүлсэн байх бөгөөд тэд хэрхэн Консулын дэнжийн бүлэгт нэгдсэн нь тодорхойгүй. Харин “Бодоогийн нөхөр нь цэцэг Шагдар гэлэн хэмээх хүн лам, хар танил олонтой ... энэ тэр лүгээ хэлэлцэн гүйсээр их л олон хүнийг удирдан нийлүүлжээ” [Жамсранжав, 2000, т.107] гэх мэдээ дээр дурдсан болон бусад цөөнгүй хүмүүсийг Консулын дэнжийн бүлэгт нэгтгэсэн хүнийг зааж өгчээ гэхэд болохоор байна. Ямартай ч Д.Чагдаржав нь Д.Бодоогийн хамт ярианы бүлгийн эгнээг өргөжүүлэхэд идэвхийлэн зүтгэсэн нь тодорхой бөгөөд үүний дүнд “монголын автономит засаг ба олон түмний төлөөнөө зовнин бухимддаг нэгэн бүлэг хүмүүс ийнхүү нийлэлдэн” гарч Консулын дэнжийн хэмээх нууц бүлэг бүрэлдэн бий болжээ. [Чойбалсан, Лосол, Дэмид, 1979, т.39] 
Тийнхүү Д.Чагдаржав тус бүлгийг үүсгэхэд гол ачааг үүрэлцсэн гэдэг утгаараа ч, үзэж харж танилцсан зүйлээрээ бусдаасаа илүү байсны хувьд ч бүлэг дотроо өндөр байр суурь эзэлж байсанд эргэлзэх явдал үгүй болов уу. Тиймээс тэрээр Д.Бодоогийн хамт Консулын дэнжийн бүлгийн үйл ажиллагаа,  үзэл санааных нь чиглүүлэгч болж байсан бөгөөд тэд өөрсдийн бүлгийг “Ардын нам” хэмээн нэрлэсэн нь тохиолдлын хэрэг биш юм. Тус бүлгийн энэхүү нэр нь тэднийг бусад бүлгүүдээс илүү гүн гүнзгий агуулга бүхий улс төрийн зорилготой болохыг тов тодорхой илтгэж байлаа. Харин үзэл санааны хувьд зөрүүтэй Хүрээний бүлгийг тэд Түшмэдийн нам гэж нэрлэн дуудаж, “хуучныг баримтлагч” хэмээн тодорхойлон бичиж байв. 
	Д.Чагдаржавын нийгэм-улс төрийн үзэл санааны асуудалтай холбогдуулан бид түүх бичлэгт Монгол Ардын Хувьсгалт Намын ууган сурвалж бичиг, Сюй Шү Жаны хаалганд наалдуулсан бичиг зэргээр нэрлэгдэж ирсэн нууц бүлгүүдийн анхны ухуулах хуудсыг зохиоход түүний үүрэг, оролцоо байсан эсэхийг нягтлан үзлээ. Өгүүллийн үндсэн сэдвээс ялимгүй хазайж, Сюй Шү Жаны хаалганд наалдуулсан бичгийн судалгааны тухай цухас дурдахад илүүдэхгүй болов уу. Нууц бүлгүүдийн анхны ухуулах хуудсыг Д.Гонгор нарийвчлан задлан шинжилж, томоохон хэмжээний эрдэм шинжилгээний өгүүлэл бичсэн билээ. Тэрээр өгүүлэлдээ уг ухуулах хуудас  бичих саналыг Д.Сүхбаатар өөрийн бүлэг дотор гаргасан ба тухайн үед хоёр бүлгийн үйл ажиллагаа бие даасан шинжтэй байсан тул эл асуудал зөвхөн Хүрээний бүлэг дотор яригдаж, эцэст нь өөрсдийн дотроос бичгийн эрдэмд боловсорсон Д.Догсомоор зохион бичүүлсэн гэх саналыг дэвшүүлжээ. Гэхдээ Гонгор абугай тус бичгийн зохиогч, холбогдох цаг хугацааны талаар “зорилго нэгт эрдэмт нөхдтэй саналаа солилцохыг хүснэ” [Гонгор, 1971, т.65] хэмээн уг асуудлыг нээлттэй үлдээсэн билээ. 
	Харин Л.Бат-Очир энэхүү ухуулах бичгийг Д.Бодоо зохиосон буюу зохиоход голлон оролцсон гэж үзсэн байна. Түүний энэ санал Д.Бодоогийн  “манай монголчууд угаас эрдэмгүй бүдүүлэг хоцрогдсоны харгаагаар” улс төрийн үйл явдлын хар цагааныг ялгаж чадахгүй, харийн боол болоход хүрснийг сэнхрүүлэн ухуулсан, “бидний Монгол улс...гадаадад найрамдаж, дотоодыг засаж, эрдэм чадал элдэвт боловсрон дэгжиж, ард түмнээ өнө үүрд амаржуулах зэрэг хэргийг явуулахад гагцхүү гадаадын харгис дайсныг устгаж, дотооддоо эрдэмтэн мэргэдийн эвлэл гарч туслан тэтгэмжлэх”-ийг уриалсан, “ардын эрхтэй хэмжээт цаазат улсын шинэ засгийн хэргийг үүсгэн явуулж эрдэмтэн мэргэдийг итгэмжлэн хэрэглэх”-ийн чухлыг тайлбарласан, ардын засгийн зорилгыг биелүүлэхэд “билгийн тодорхой төгөлдөр эрдэмтэн, мэргэдийн” туслалцааг хүссэн захидлууд нь Сюй Шү Жаны хаалганд наалдуулсан ухуулах бичигтэй үзэл санаа, хэл найруулгын талаар дөхүү бөгөөд ижил байгаад үндэслэжээ. [Бат-Очир, 1991, т.40-41]
	Бид Л.Бат-Очирын саналд тал өгч, түүний үзлийг лавшруулан бататгахыг хичээлээ. Бидний нэмэрлэх санал Д.Бодоо, Д.Чагдаржав нарын бичсэн тусламжийн бичигтэй холбогдох бөгөөд уг бичгийг тэд  Эрхүү очих замдаа 1920 оны 8 сард О.И.Макстеникт гардуулжээ. Уг тусламжийн бичгийг В.И.Юдин дуртгалдаа иш татан оруулсан ба Монголын хувьсгалт байгууллагын хоёр дахь хэсэг төлөөлөгчид (Д.Бодоо, Д.Чагдаржав нар) Троицкосавскоор дайран өнгөрөхдөө Ардын намын нэрийн өмнөөс О.И.Макстеникт гардуулан өгсөн гэжээ. Д.Бодоо, Д.Чагдаржав нарын бичсэн тусламжийн бичигтэй нууц бүлгүүдийн уг ухуулах бичиг агуулга болон зохиогчийн талаар хэрхэн холбогдож болохыг авч үзье.  
	Ухуулах хуудсанд, “Монгол улс язгуураас эрдэм соёлд шалгарч, боловсорсонгүйн дээр ойрнохид олон засаг ноёдууд эрдмийг судалж, улсыг засахыг эрхэмлэх байтугай харин нэгэн биеийн угсаа өндөр, эрх тушаал ихэд эрдэж, энгийн аж төрөх шударга номхон ардыг хилс дарлаж, албан гувчуурыг ёсны гадна авах ба ёсыг тэрслэн журмыг умартаж, эрдэмтнийг аглаг, зусар бялдуучийг ойр болгон үзэж, гурван хэлхээ, таван үүрдийг огоот гээгдүүлж, дан биеийн гэдэс цатгалангаар санаанд нийлүүлэн жаргахыг хичээхээс өөр үгүйд хүрсэн нь одоо цагт нийлэлцэхгүйд хүрсэн” -ийг [Догсом, 2004, т.49] дурдан тухайн цагийн Монголын нийгэм-улс төрийн байгуулал үеэ өнгөрөөснийг илчилсэн бол Д.Бодоо, Д.Чагдаржав нар тусламжийн бичигтээ тус орны нийгэм эдийн засгийн төвшинг дээшлүүлж эс чадсан феодалын хэмжээгүй эрхт ёсны байгуулал нь Монголын ард түмэнд хөнөөлт шинжтэй болохыг мэдсэн гэжээ. [Бат-Очир, 2001,  т.12] Тэдний тусламжийн бичиг дэх Монголын нийгэм-улс төрийн байдалд өгсөн дүгнэлт нь ухуулах бичигт дэвшүүлсэн асуудал мөн байна.
	Тус хоёр бичигт Монголын нийгэм, улс төрийн амьдралд тулгарч буй асуудлын шалтгаан, гарах арга замыг тайлбарлажээ. Ухуулах бичигт, “угсааг дагаж хошууны засаг залгамжлуулахыг нэгмөсөн устгаж, одоогийн эрдэм ухаангүй засгийг халж, дэлхий дахины олон гадаад улсын адилаар сонгож байгуулах засгийг явуулах” [Догсом, 2004, т.49] үзэл санаа дэвшигдсэн байна. Харин Д.Бодоо, Д.Чагдаржав нар тусламжийн бичигтээ, “Хятадууд Монголын автономит эрхийг устгасны дараа санал нэгтэй нөхдөөр биеэ хүрээлүүлж, ардчилсан бүгд найрамдах агуулга бүхий улс төрийн мөрийн хөтөлбөр боловсруулан хүн амын дотор...дэлгэрүүлж” [Бат-Очир, 2001,  т.12] байснаа дурджээ. Тэдний боловсруулж байсан улс төрийн мөрийн хөтөлбөр дэх “ардчилсан бүгд найрамдах” үзэл санаа нь ухуулах хуудасны “угсаа залгамжлах ёсыг халан, сонгож байгуулах засаг”-ийг явуулах гэсэнтэй яв цав таарч байна. Дээрхээс харвал, тус хоёр бичиг агуулга, үзэл санааны хувьд ижил байх бөгөөд ухуулах хуудас олон нийтэд уг үзэл санааг түгээх, тусламжийн бичиг өөрсдийн үзэл баримтлал, үйл хэргийг танилцуулахад чиглэгдсэн учир найруулга, хэлбэрийн талаар л ялгарч байна.  
	Д.Чагдаржавын нийгэм, улс төрийн үзэл санааг тодруулахад түүний өрнө, дорнын орнуудаар хийсэн аяллыг дурдах нь зүйтэй. Гадаад орнуудаар хийсэн аяллаараа Д.Чагдаржав Монголын нийгэм-улс төрийн хоцрогдолд засаглалын үеэ өнгөрөөсөн тогтолцоо буруутай болохыг ойлгон, тус оронд ардчилсан бүгд найрамдах буюу сонгож байгуулах засаглалыг тогтоох замаар улсаа тухайн цагийн дэлхийн хөгжилтэй орнуудтай хөл нийлүүлэх хүсэл эрмэлзэлтэйгээр буцаж ирсэн нь лавтай. Энэ нь түүнийг уг ухуулах бичгийг зохиоход үзэл санаа нэгт Д.Бодоогийн хамт голлох үүрэгтэй оролцсон гэж үзэх нэг үндэслэл болж байна.  
	Мөн Д.Бодоо, Д.Чагдаржав нар тусламжийн бичигтээ ардчилсан бүгд найрамдах агуулга бүхий мөрийн хөтөлбөрөө олон нийтэд дэлгэрүүлж байснаа дурджээ. Энэ нь ухуулах хуудас, тус мөрийн хөтөлбөр хоёр ямар нэг байдлаар холбоотой хэмээн үзэх үзлийг улам лавшруулж өгч байна. Өөрөөр хэлбэл, тэд Сюй Шү Жан-ы суух хашаа зэрэг олны хөлийн газар ухуулах хуудас наалдуулах замаар улс төрийн мөрийн хөтөлбөрөө дэлгэрүүлж байсан байж болох юм. Ингэж үзэхэд агуулгын болоод цаг хугацааны талаар ямар нэг зөрчил алга. Д.Бодоо, Д.Чагдаржав нар улс төрийн мөрийн хөтөлбөрөө Монголын автономийг устгасан 1920 оны 1 сарын 2-ны өдрийн үйл явдлаас хойш боловсруулсан бол ухуулах бичиг мөн оны 2 сарын 20-иос 3 сарын 11-ны хооронд зохиогджээ. 
	Нөгөө талаар “ардчилсан бүгд найрамдах засаглал” тогтоох тухай уриалга бичиг гаргах үйл явц нь харилцан адилгүй үзэл бодолтой, хаандаа үнэнч тэдгээр нууц бүлгийн гишүүдийн хооронд зөрчил маргаангүйгээр шийдэгдэх боломжгүй юм. Тиймээс тус бичгийг зохиох хэрэгт оролцсон нууц бүлгийн гишүүд ухуулах хуудсын агуулга, үзэл санааг бүгд хүлээн зөвшөөрөөгүй учир уг бичгийг зохион наах болсон зорилгоо Сюй Шү Жан, түүнтэй хуйвалдагч эрх баригчдыг хооронд нь завсардуулах хэмээн тодорхойлжээ. Чухам энэ санал, аргыг сэдэж хэрэгжүүлэгчид нь “ардчилсан бүгд найрамдах үзэлтэн” Д.Бодоо, Д.Чагдаржав нар мөн хэмээн бүрэн итгэлтэй хэлж болно. Эндээс үзэл бодол зөрүүтэй нөхдөдөө Д.Бодоо, Д.Чагдаржав нар “ардчилсан бүгд найрамдах” агуулга бүхий уг ухуулах бичгээр эрх баригч ноёдыг Сюй Шү Жантай завсардуулах учиртай хэмээн тайлбарласнаар улс төрийн мөрийн хөтөлбөрийнхөө үндсэн агуулгыг тус ухуулах хуудаст тусгаж Хүрээний хүн амд дэлгэрүүлэх арга замыг олсон гэсэн гаргалгаа хийж болох юм.          
	Дээрх үндэслэлүүд нь, нууц бүлгүүдийн анхны ухуулах хуудас болсон уг бичгийг зохиоход Л.Бат-Очирын үзсэнчлэн Д.Бодоогоос гадна Д.Чагдаржав голлох үүрэгтэй оролцсон байж болохоор байна. Үүнийг зөвшөөрвөл тэдний боловсруулж байсан улс төрийн мөрийн хөтөлбөрийн үндсэн хэсэг уг ухуулах хуудаст тусгагдсан бололтой. Эсвэл тэд зохиосон эл ухуулах бичгээ өөрсдийн боловсруулсан мөрийн хөтөлбөр хэмээн тайлбарласан байж ч болох талтай. Үүнийг дахин нарийвчлан судлах шаардлагатай ба дээрх саналыг дагавал уг ухуулах бичиг Д.Чагдаржавын улс төрийн үзэл санааны толь болж үлдсэн чухал сурвалжийн нэг болно. Энэ бүхнээс үзвэл, Д.Чагдаржав нь Монголын нийгэм-улс төрийн тогтолцоонд оршиж байсан согогийг ажиглаж мэдсэн, энэ согогийн уршгаар Гадаад Монголын нийгэм-эдийн засгийн хөгжилд ахиц гараагүй ба тус улсын бие даасан байдал нь хэврэгшиж, алдагдахад хүрснийг ойлгож таньсан байжээ. Тэрээр энэ түүхэн хүнд нөхцлөөс ангижрах арга зам нь төрт улсынхаа тусгаар байдлыг сэргээхийн зэрэгцээгээр тус оронд тухайн цагийн хөгжлийн чигт нийцсэн ардчилсан бүгд найрамдах засаглал тогтоох явдал болохыг ухаарсан дэвшилт үзэлтэн байсан төдийгүй Д.Бодоогийн хамт уг үзэл, агуулга бүхий улс төрийн мөрийн хөтөлбөр боловсруулж олон нийтэд түгээн дэлгэрүүлж байжээ. Үндэсний болон нийгэм-улс төрийн эдгээр зорилтыг биелүүлэхийн тулд Д.Чагдаржав Д.Бодоотой хамтран Консулын дэнжийн хэмээх нууц бүлгийг үүсгэлцжээ. 
	Гэвч тэдний ардчилсан бүгд найрамдах агуулга бүхий мөрийн хөтөлбөр нууц бүлгийн хэмжээнд шийдэгдэх боломжгүй учир Д.Бодоо, Д.Чагдаржав нарын дараагийн алхам улс төрийн нам байгуулахад эрхгүй чиглэсэн байна. Ийнхүү Д.Бодоо, Д.Чагдаржав нарын нийгэм-улс төрийн дэвшилт үзэл баримтлал нууц бүлгүүдийн үзэл санааны төлөвшил, улмаар тус бүлгүүд улс төрийн нэг хүчинд нэгдэх үйл явцад чухал үүрэг гүйцэтгэсэн юм. Тэд улс төрийн мөрийн хөтөлбөрөөрөө мөн түүнийг хэрэгжүүлэхэд улс төрийн нам байгуулах хэрэгтэй гэж үзэж байснаараа нууц бүлгийн бусад нөхдөөсөө нэг алхам урд байв. Тиймээс нууц бүлгүүд улс төрийн нэг хүчинд нэгдэх үйл явцад тэд үзэл санаа, үйл ажиллагаагаараа тэргүүлэх байр сууринд байсан гэж болно. Үүнийг тодруулах үүднээс нууц бүлгүүд ЗОУ-аас тусламж эрэх асуудлыг хэлэлцсэн 1920 оны 6 сарын 20-иор болсон зөвлөгөөн болон мөн оны 8 сард Эрхүүд Ардын нам, Хүрээний бүлгийн долоон төлөөлөгчийн ЗОУ-ын талтай хийсэн хэлэлцээр зэрэгт Д.Бодоо, Д.Чагдаржав нарын байр суурь, гүйцэтгэсэн үүргийг нэхэн сэргээхийг оролдъё.  
	Энэ үед Консулын дэнж, Хүрээний, Ноёдын бүлэгт хамаарагсад улсынхаа автономит эрхээ сэргээх, улс орондоо хаант засаглалын хүрээнд заримдаг шинэтгэл хийх, мөн Д.Бодоо, Д.Чагдаржав нарын ардчилсан бүгд найрамдах үзэлтэнгүүд гэсэн ялгаа зааг бүхий тэмцлийн зорилготой байсан ч тэднийг үндэсний тусгаар тогтнолын төлөөх хүсэл эрмэлзэл нэгтгэж байлаа. Нууц бүлгүүдийн гишүүдийн үзэл санааны эл зөрүү 1920 оны 6 сарын 25-нд болсон зөвлөгөөн, мөн оны 8 сард болсон Эрхүүгийн хэлэлцээрийн үеэр хурцаар илэрчээ.
	Х.Чойбалсан 1920 оны 6 сарын зөвлөгөөний тухай “Манай ардын намын бүх гишүүд улаан Орос улсаас тусламж гуйх тухай бүгдээр нэгэн саналтай байсан боловч чухамхүү тусламжийг гуйхад ардын намын тамгатай бичиг хэрэгтэй юу? Богдын тамгатай бичиг хэрэгтэй юу? гэсэн зөрөлдөөн бидний дунд гарсан...энэ хоёр хэсэг хоорондоо удаанаар маргалдан тэмцэлдэж, эцэст би, Данзаны хамт тусламж гуйх хэний ч бичиггүй...Орос улсад явахаар мордов” [Чойбалсан, 1953, т.385] гэж бичжээ. Энэ нь тус зөвлөгөөн дээр нууц бүлгүүд тусламжийг хэний нэрээр хүсэх талаар зөрөлдсөнөөс ямар нэг тусламжийн бичиг гаргаж чадаагүйг харуулахын зэрэгцээ Б.Бодоо, Д.Чагдаржав нарын хүмүүс өөрийн Консулын дэнжийн нөгөө нэр болох Ардын намын нэрээр тусламж гуйх санал гаргасныг нууц бүлгүүдийн гишүүдийг Ардын намд нэгтгэх гэсэн тэдний оролдлого гэж үзэж болох юм. Гэвч тус зөвлөгөөнөөр тэдний санал төдий л дэмжлэг олоогүй байна. 
	Харин Д.Бодоо, Д.Чагдаржав нар нам байгуулах оролдлогоосоо ухарсангүй, Монгол Ардын Нам гэсэн бичиг бүхий тамга үйлдэж өөрсдийн хүрээнд намаа үүсгээд зогсохгүй ЗОУ-аас тусламж олох төлөөлөгчдийн 2 дахь ээлж болон одохдоо “Монголын ард түмэн ба Гадаад Монголын Ардын намын төлөөлөгчдийн бичиг” хэмээх тусламжийн бичиг бичиж, зам зуурт О.И.Макстеникт гардуулжээ. Тэдний тусламжийн бичиг дэх 6 сарын 25-ны  зөвлөгөөн, түүнээс гарсан тохиролцооны талаар дурдагдсан товч зүйл нь дээрх үзлийг улам бататгаж өгч байна. Ардын намын тусламжийн бичигт “Монгол орны бие даасан байдлыг сэргээхэд...хуучныг баримтлагч үндэсний үзэлт ноёдын ба жижиг түшмэдийн нам (Хүрээний бүлэг) хятадын эзэрхэг түрэмгий нарын эсрэг нэгдэн тэмцэх санал тавьсанд Ардын нам (Консулын дэнжийн бүлэг) үндэсний бие даасан байдлын төлөө тэмцэлдээ амжилт олохын үүднээс дарлагдан зовсон Монголын ард түмэнд чин сэтгэлээр туслаж чадах гагц орон Зөвлөлт улсад хандах болзолтойгоор уг саналыг хүлээн авсан бөлгөө. Ийнхүү тохиролцсоны үр дүн нь Монголын бүх ард түмний нэрийн өмнөөс бүрэн эрх бүхий төлөөлөгчдийг Зөвлөлт засгийн газарт илгээсэн” [Бат-Очир, 2001, т.12-13] хэмээжээ. Тэдний бичгээс үзвэл, нууц бүлгүүдийн зөвлөгөөнөөр хэлэлцсэн гол асуудал нь улс орныхоо бие даасан байдлыг сэргээхэд ЗОУ-аас тусламж эрэх явдал байсан бөгөөд энэ талаар бүлгүүд санал нэгдэж, тэднээс төлөөлж одогсод аль нэгнийхээ нэрийн өмнөөс бус ард түмний төлөөлөгч болон томилогдохоор болжээ.
	Мөн тус бичгээс дараах зүйлүүдийг дам байдлаар тодруулж болох байна. Нэгт, нууц бүлгүүд тус зөвлөгөөнөөр хэлэлцсэн гол асуудал тусламжийн хэрэг байснаас бус нам байгуулахад чиглэгдсэнгүй. Хоёрт,  нууц бүлгүүд тус зөвлөгөөнөөр тусламж гуйх улс, тусламж авах зорилгын талаар хэлэлцэхэд Д.Бодоо, Д.Чагдаржав нар өөрсдийн улс төрийн мөрийн хөтөлбөрөө тус зөвлөгөөн дээр дэвшүүлсэн байх магадлалтай байна. Энэ нь Ардын нам үндэсний эрх чөлөөний тэмцэлд амжилт олох үүднээс нөгөө бүлгүүдийн саналыг хүлээн авсан гэснээс мэдэгдэнэ. Харин тус зөвлөгөөнөөс гарсан шийдвэрт Д.Бодоо, Д.Чагдаржав нарын улс төрийн мөрийн хөтөлбөрийн үзэл санаа тусгагдаагүй байх бөгөөд үүнд тэд сэтгэл дундуур байсан нь тус бичгээс ажиглагдаж байна. Нөгөө талаар Д.Бодоо, Д.Чагдаржав нар Ардын намын нэрийн өмнөөс тусламжийн бичгийг үйлдэх гэсэн нь санамсаргүй хэрэг биш бөгөөд үүнийг тэдний “ардчилсан бүгд найрамдах” агуулга бүхий мөрийн хөтөлбөртэй нь холбон үзэх хэрэгтэй. Энэ тухай хойно товч дурдах болно. Гуравт, Ардын намын тусламжийн бичигт нууц бүлгүүд намд нэгдсэн тухай огт дурдаагүйгээс гадна уг бичиг Консулын дэнжийн бүлгийн нөгөө нэрээр хаяглагджээ. Энэ бүхнээс бид ЗОУ-аас тусламж эрэх асуудлыг хэлэлцсэн нууц бүлгүүдийн хамтарсан зөвлөгөөний үеэр Д.Бодоо, Д.Чагдаржав нар ардчилсан бүгд найрамдах агуулга бүхий улс төрийн мөрийн хөтөлбөрөө дэвшүүлэн Ардын намд нууц бүлгүүдийн гишүүдийг нэгтгэж, тус намын нэрээр тусламж эрэхийг оролдсон боловч энэ нь бүтэлгүйтсэн тул тэд тус намыг цөөн хүний хүрээнд үүсгэн намын тамгыг үйлдэн, Ардын намын нэрээр ЗОУ-аас тусламж гуйсан бичиг үйлдэж авч явсан хэмээн үзэж байна. Тиймээс уг зөвлөгөөн дээр Д.Бодоо, Д.Чагдаржав нар нууц бүлгүүдийн гишүүдийг өөрсдийн улс төрийн зорилго дор нэгтгэж нам байгуулах гэсэн анхны оролдлогыг хийжээ. Д.Бодоо, Д.Чагдаржав нарын улс төрийн нам байгуулах анхны энэ оролдлогын цаана нууц бүлгүүдийн гишүүдийг улс төрийн нэг хүчинд зангидах, улмаар тус улс төрийн хүчний нэрээр ЗОУ-аас тусламж авч тусгаар байдлаа сэргээхээс гадна өөрсдийн боловсруулж байсан “ардчилсан бүгд найрамдах” агуулга бүхий улс төрийн мөрийн хөтөлбөрөө хэрэгжүүлэх нөхцөл бололцоог гартаа оруулах гэсэн зорилго нуугдаж байв. Зөвлөгөөнд оролцогсод тэдний саналыг хүлээн аваагүй бөгөөд энэ нь тэдний тодорхойлсноор “хуучныг баримтлагч үндэсний үзэлт ноёдын ба жижиг түшмэдийн” бүлгийн үзэл санаатай зөрчилдсөнөөс болжээ. 
	Ийнхүү 6 сарын сүүлээр нууц бүлгүүд ЗОУ-аас тусламж хүсэх тухай хэлэлцэхэд Д.Бодоо, Д.Чагдаржав нар “ардчилсан бүгд найрамдах” агуулга бүхий улс төрийн мөрийн хөтөлбөрөө дэвшүүлж, үүнтэй холбогдон өөрсдийн Ардын намын нэрээр тусламж хүсэх, үүний тулд нууц бүлгүүдийн гишүүдийг нэгтгэн улс төрийн нам байгуулах оролдлогыг хийсэн байна. Гэвч Д.Бодоо, Д.Чагдаржав нарын дэвшүүлсэн Монголд ардчилсан бүгд найрамдах дэглэм тогтоох тухай улс төрийн хөтөлбөрийг нууц бүлгүүдийн гишүүдийн дийлэнх хэсэг хүлээн авахад бэлэн биш, тодруулбал зөвхөн улсынхаа бие даасан байдлыг сэргээх болон хэмжээгүй эрхт хаант засаглал, угсаа залгамжлах ёсны хүрээнд шинэтгэл хийх гэсэн байр суурь бүхий байснаас хэрэгжиж чадаагүй байна. Тиймээс тус зөвлөгөөнөөр нууц бүлгүүд ямар нэг намд нэгдээгүй бөгөөд тусламж гуйх субьектын талаар ч бүрэн тохиролцож чадаагүйгээс Эрхүүд Ардын нам ба Богд хааны тамга бүхий хоёр тусламжийн бичиг хүрчээ.    
	Уг асуудалтай холбогдуулан нэмэн хэлэхэд Х.Чойбалсан, Д.Лосол, Г.Дэмид нарын “Монгол ардын үндэсний хувьсгалын анх үүсэж байгуулагдсан товч түүх” зохиол дахь 6 сарын 25-ны зөвлөгөөнөөр нууц бүлгүүд МАН-д нэгдсэн гэх мэдээ нь бусад сурвалжуудтай төдийгүй Х.Чойбалсаны “Сүхбаатар бол МАХН-ын жолоодогч бөгөөд түүний зохион байгуулагч мөн” илтгэлд буй өмнө өгүүлсэн мэдээтэй зөрчилдөж байгааг тэмдэглэе. Мөн Д.Догсом дуртгалдаа 6 сарын сүүлчээр болсон зөвлөгөөний талаар огт өгүүлээгүй бөгөөд үүний өмнө буюу И.А.Сороковиковтой 1920 оны 3 сард хийсэн уулзалтын дараах өөрийн гэрт болсон хурлын тухай өгүүлжээ. Харин түүх бичлэгт 1920 оны 3 ба 6 сард болсон эл хоёр хурлыг нарийн салгаж заагласан зүйл одоогоор алга. Мөн Эрхүүгийн хэлэлцээрийн үеэр Ардын намын төлөөлөгчид тус намд Хүрээний бүлэг нэгдээгүй байгааг мэдэгдсэн байдаг билээ. [Коминтерн ба ,1996, т.11] Үүнээс үзвэл, Х.Чойбалсан, Д.Лосол, Г.Дэмид  нарын зохиолд Д.Бодоо, Д.Чагдаржав нарын цөөн хүний хүрээнд Ардын намыг үүсгэсэн явдлыг хоёр бүлэг нэгдсэн мэтээр дэвэргэсэн хэмээн үзэж болох байна.  
	Ардын нам, Хүрээний бүлэг нэгдэн улс төрийн нэг хүчин болох гол хэлэлцээр Эрхүүд тусламжийн хэргээр очсон Д.Бодоо, Д.Чагдаржав, Х.Чойбалсан, С.Данзан, Д.Догсом, Д.Сүхбаатар, Д.Лосол нарын дунд болж шийдэлд хүрч чадсан юм. Эрхүүгийн хэлэлцээрийн эхний уулзалтаар ЗОУ-ыг төлөөлж хэлэлцээг явуулсан эрх бүхий хүмүүс монголоос ирсэн төлөөлөгчдөд хандан мэдэгдэл хийсэн бол тусламжийн асуудлаар юуны түрүүнд төлөөлөгчдийн нэг хэсэг болох Ардын намын хүмүүстэй тусгайлан хэлэлцээ хийжээ. Ардын намын хүмүүст Д.Бодоо, Д.Чагдаржав, Х.Чойбалсан нар багтаж байсан бололтой бөгөөд тэднээс уулзалтын үеэр тус нам үзэл суртал, зохион байгуулалтын талаар төлөвшиж чадаагүйг тэмдэглээд “Монгол дахь шашин төрийг хослон баригч феодалын байгууллыг устгаж, ардчилсан дэглэм тогтоох”-ыг Ардын намын зорилт хэмээн тодорхойлжээ. [Коминтерн ба ,1996, т.10]
	Энэ үед ОК(б)Н-аас  Монголд тавьж байсан нэг зорилт нь тус оронд үүссэн үндэсний эрх чөлөөний тэмцлийн урсгалуудыг бат тогтвортой намын хэлбэрт оруулах, [Монголын тухай, 2002, т.21] улмаар тэрхүү нам засгийн эрхийг гартаа авах явдал байв. ЗОУ-ын төлөөлөл дээрх чиг шугамыг баримтлан Монголын төлөөлөгчидтэй хэлэлцээр явуулж, өөрийн нөхцлүүдийг тэдэнд тавьжээ. Энэ тухай Х.Чойбалсан нар бичихдээ “Гапоноос...энэхүү богдын тамгат бичгийг хүлээн авъя. Гэвч та нөхдөөс чухамхүү зорьсон төв итгэл хүсэл эрмэлзлэг юу болох, мөн тусламжийг аваад ямар засаг байгуулах, мөн гадаадын дайсантай эсэргүүцэхэд ямар арга төлөвлөгөө, ямар зүйлийн хүчин зэвсэг эгээрэх зэргийг дэлгэрэнгүйгээр тайлбарлан гаргасан илтгэл гаргаж өгвөл зохино...эрхэм нөхөд хэргийн үүсгэл төгсгөл зэргийг гүнээ анхаарч, чухамхүү эрмэлзэх саналыг эрс шийдвэртэйгээр гаргавал танай зорьсон хэрэгт дөхөмтэй болж чадахыг” сануулсан байна.[ Чойбалсан, Лосол, Дэмид, 1979, т.85] Энэ нь тусламжийн асуудлыг тавихад Богд хааны тамга бүхий бичгээр бус үндэсний эрх чөлөөгөө олж засгийн эрхийг авах зорилт бүхий намын баримт бичиг зайлшгүйг хэлсэн хэрэг бөгөөд үүний улмаас Ардын нам, Хүрээний бүлгийн төлөөлөгчид тусламжийн бичгийг намын нэрийн өмнөөс боловсруулах шаардлагатай болсон юм. Ийнхүү Монголын төлөөлөгчид Гапоны сануулгыг харгалзан ЗОУ-аас тусламж авч буй зорилго, хүрэх үр дүн, арга зам зам, гүйцэтгэх хүчин юу болох зэргийг дахин томъёолсон тусламжийн бичгийг намын нэрийн өмнөөс хамтран бичиж хэлэлцээрийг үргэлжлүүлэх нөхцлийг хангах асуудал тэдний өмнө тавигдав. Эл асуудал буюу Монгол-Түвэдийн хэлтэст гаргах бичгийн агуулга, түүгээр ЗОУ-аас хэний нэрээр тусламж хүсэх зэргийг хэлэлцэх үед Ардын нам, Хүрээний бүлгийн төлөөлөгчид санал хуваагдсанаас гудамжаар хоёр хуваагдан явахад хүрч байв. Энэ нь Ардын намын улс төрийн нам байгуулж, Монголын нийгэм-улс төрийн байгууллыг өөрчлөх гэсэн, Хүрээний бүлгийн Монголын нийгэм-улс төрийн тогтолцоог засаж тордох замаар заримдаг шинэчлэлт хийх гэсэн тэдний өмнөө тавьсан зорилтууд харилцан адилгүй байснаас үүдэлтэй байв. Тиймээс Ардын нам, Хүрээний бүлгийн аль аль нь тусламжийн асуудлыг өөрсдийн зорилтын хүрээнд ЗОУ-д тавьж дэмжлэг хүлээхийг эрмэлзэж байжээ. Ардын нам, Хүрээний бүлгийн ЗОУ-аас дэмжлэг хүлээж чадсан нь цаашид өрнөх тэмцлийг чиглүүлж өөрсдийн зорилтод хүрэх байв. 
	Харин ОК(б)Н-ын Монголд үүссэн нууц бүлгүүдийг бат тогтвортой намын хэлбэрт оруулах гэсэн байр суурь, түүнийг хэрэгжүүлэхэд чиглэсэн монголчуудад тавьсан шаардлагууд нь Д.Бодоо, Д.Чагдаржав нарын дэвшүүлж байсан ардчилсан бүгд найрамдах засаглал тогтоох үзэл санаа, түүнийг хэрэгжүүлэх улс төрийн нам байгуулах (Хүрээний бүлгийг нэгтгэж) хоёр дахь оролдлогод дэмжлэг болсон юм. И.Ф.Гапоны шаардлагыг Ардын нам, Хүрээний бүлгийн төлөөллүүд хэлэлцэн тохиролцоонд хүрснээр Монгол-Түвэдийн хэлтэст тусламжийг хэний нэрээр хүсэх, Монголд өрнөх хувьсгалын зорилт, түүнийг хэрэгжүүлэх арга замыг дэлгэрэнгүй бичсэн бичгийг гаргаж өгчээ. Тиймээс энэ баримт бичиг Ардын нам, Хүрээний бүлэг хамтын тэмцлээсээ ахиж МАН хэмээх улс төрийн хүчинд нэгдэх гол хэлэлцээр болсон төдийгүй тэдний тэмцлийн шинэ үеийг эхлүүлсэн чухал ач холбогдолтой. Тодруулбал, энэхүү баримт бичгээр ЗОУ-аас авах тусламжийг Ардын намын нэрээр авах, Монголын төрийг автономит хэмжээнд сэргээх, Жибзундамба хутагтыг хэмжээтэй эрхтэй хаанд өргөмжлөн засгийн эрхийг удахгүй байгуулагдах МАН авах, ноёдын их баргийг аажим эвдэх замаар улс төр, нийгэм-эдийн засгийн шинэтгэл хийх, гадаад улс орнуудын дэвшилт ёсыг дагаж, жирийн олны эрх ашгийг хамгаалсан бодлого явуулах, хойд, урд хөрш улсын Ардын намуудтай холбоо тогтоож тэдгээр намуудтай хамтарч ажиллах талаар нууц бүлгүүдийн төлөөлөл тохиролцож чаджээ. [Коминтерн ба,1996, т.20-21] Мөн үүгээр Ардын нам, Хүрээний бүлэг зохион байгуулалтын хувьд нэгдэх нь зайлшгүй болж, намыг удирдах гол хороог Нийслэл Хүрээнд, салбар хороодыг Монголын төв, баруун, зүүн, хойд нутгуудын голлох төв газруудад үүсгэхээр уг бичигт заажээ. Ингэж улс төрийн шинэ зорилтод Ардын нам, Хүрээний бүлгийн хамтын тэмцэл захирагдах болсноор түүний үзэл санааны төлөвшлийн шинэ үе эхэлж, улс төрийн нэг хүчинд нэгдэх сүүлийн алхам болжээ. Өөрөөр хэлбэл, уг баримт бичгээр тэд үндэсний тусгаар тогтнолоо олохын зэрэгцээ засгийн эрхийг улс төрийн намаар дамжуулж гартаа авах, Монголын улс төр, нийгэм, эдийн засгийн хуучин тогтолцоог халах зорилт бүхий улс төрийн хүчин МАН-д нэгдэх тухай түүхэн шийдвэрийг гаргасан байна. Энэ хүртэл нууц бүлгүүд Монголын шашин, үндэс, олон түмнийг харийн эрхшээлээс ангижруулах буюу “гал усны зовлонгоос гэтэлгэх” зорилго дор хамтран тэмцэж ирсэн юм. 
	Монгол-Түвэдийн хэлтэст гаргасан тусламжийн энэ бичгээр нууц бүлгийн дийлэнх гишүүдийн зөвхөн автномит эрхээ сэргээх болон хаант засгийн хүрээнд заримдаг шинэтгэл хийх зорилт хойно хоцорч Д.Бодоо, Д.Чагдаржав нарын үзэл баримтлал дэс дараалсан арга хэмжээний үр дүнд хэрэгжихээр болжээ. Ийнхүү Ардын нам, Хүрээний бүлэг улс төрийн нэг зорилго дор нэгдэн НАМ болох тухай тохиролцоонд хүрэхэд Д.Бодоо, Д.Чагдаржав нар “ардчилсан бүгд найрамдах” үзэл баримтлалаараа чухал үүрэг гүйцэтгэсэн байна. Нөгөө талаар  тэдний өмнөө тавьсан тэмцлийн зорилт 1921 оны хувьсгал “ардчилсан” шинжийг олоход чухал нөлөөг үзүүлжээ.	
	Д.Чагдаржавын нууц бүлэгтэй холбогдох улс төрийн үйл ажиллагааны дараагийн үе бол Ардын нам, Хүрээний бүлгийн Эрхүүд байгуулсан улс төрийн намд нэгдэх тухай тохиролцоог хэрэгжүүлэх, Оросын эрх баригчидтай хэлэлцээр хийж тэрхүү байгуулагдах намын үйл хэрэгт тусламж авах хэрэгт хүчин зүтгэсэн сар өдрүүд юм. Тэр Москва хотод С.Данзангийн хамт очиж Оросын эрх баригч хүмүүстэй хэлэлцээр хийсэн ба Орос улсын Гадаад яамны хамаарсан сайд Л.М.Караханд илгээсэн бичгийг Ардын нам, Түшмэдийн нам хэмээн хаягласны дараа Түшмэдийн гэдэг үгийг даржээ. Энэ нь Д.Чагдаржав Ардын намын зорилтод тууштай байсны нэгэн илрэл билээ. 
	Мөн тэрээр Москвагаас буцан ирсний дараа Оросын хилийн бүс, Монголын төв нутагт өрнүүлсэн НАМ байгуулах анхдугаар их хурлын бэлтгэл ажлыг хангах хэрэгт хүчин зүтгэсэн бөгөөд Ардын нам, Хүрээний бүлгийн улс төрийн нам байгуулах тохиролцоо 1921 оны 3 сарын 3-нд сая биелж, намын хөтөлбөр, дүрэм, удирдах бүрэлдэхүүнийг шийдвэрлэжээ. 1920 оны 8 сарын 29-нд Монгол-Түвэдийн хэлтэст гаргасан бичигт тус нам засгийн эрхийг авахаар тусгагдсан бөгөөд үүнд чиглэсэн дараагийн алхам нь Д.Чагдаржаваар толгойлуулсан МАН-ын Түр Засгийн газрыг байгуулсан явдал байлаа. Үүгээр Д.Бодоо, Д.Чагдаржав нарын боловсруулж байсан улс төрийн мөрийн хөтөлбөрийг хэрэгжүүлэх улс төрийн нам, Засгийн газар байгуулагдаж, Монгол орны түүхийн нэгэн шинэ хуудас нээгдэх нөхцөл хангагдсан байна.   

D.Chagdarjav and secret groups
Ts.Gantulga
A.Altanbagana

This paper examined the role of D.Chagdarjav in the process of the unification of the secret political groups in Mongolia and the formation of the Mongolian People’s Party. He allied with D.Bodoo to establish Counsel Hill’s group. They were the first people who proposed to establish a party through the unification of political groups in Niislel Khuree.  The reason for their proposal was that their group which adopted republicanism did not have enough power to realize their idea and expand their struggle. But, they faced a lot of difficulties to achieve their goal to establish a party because their views conflicted with the goals of Huree’s and Aristocrats’ groups to regain the autonomous status of Mongolia or reform the country by keeping the monarch.  Their goal for the establishment of a political party was finally supported in the Irkutsk city of the Soviet Russia, and S.Danzan who was competing with D.Bodoo and D.Chagdarjav agreed to establish a unified political force, the Mongolian People’s Party. Basing on the facts about these events, we conclude that D.Chagdarjav played a significant role in the unification of the secret political groups in Mongolia and the formation of the Mongolian People’s Party.



Ашигласан хэрэглэгдэхүүн
Бат-Очир Л. Д.Бодоо сайд: үзэл бодол ба үйлс. УБ.,1991
Бат-Очир Л. Догсомын Бодоо (Хэлсэн, бичсэн зүйлийн түүвэр). УБ.,2001
Гонгор Д. МАХН-ын түүхийн ууган сурвалжийн учир (XIX зууны II хагас ХХ зууны эхэн үеийн Монголын засаг  төрийн сэтгэлгээний зарим асуудал) – Түүхийн судлал. Tom. IX. УБ.,1971. 
Догсом Д. ”Ардын намыг байгуулах явдлыг анхан хэрхэн үүсгэн оролдсон тухай”.- Монгол Ардын Хувьсгалт Намын түүхэнд холбогдол бүхий зүйлүүд. 2 дахь хэвлэл.УБ.,2004
Жамсранжав Б. Ар Монголын улс төрийн дуртгал. –Ариун сэтгэл авралын үндэс (дуртгал, намтар, өгүүлэл) УБ.,2000  
Монголын тухай БХК(б)Н-ын баримт бичиг. (1920-1932). Баримтын эмхтгэл. I боть. УБ., 2002
Коминтерн ба Монгол. (Баримтын эмхтгэл). УБ.,1996
Сономдавга Ц. Он тооллын хэлхээ (1912-1930). Эрдэм шинжилгээний өгүүллүүд. УБ.,1968. Том. VII. Fasc.13
Чойбалсан Х. Сүхбаатар бол Ардын хувьсгалт намын жолоодогч бөгөөд түүний зохион байгуулагч мөн. -Илтгэл ба өгүүллүүд. Боть 3. УБ.,1953
Чойбалсан Х, Лосол Д, Дэмид Г. Монгол ардын үндэсний хувьсгалын анх үүсэж байгуулагдсан товч түүх. 2 дахь хэвлэл. Хэвлэлд бэлтгэсэн Д.Даш. УБ.,1979
